
1. Schauts hea, i bin vaküht
Und hob trotzdem fia Eich g’schbüht
Bei Reng – und koid is’ a
Hob i g’sungan zua Guitaa
Hob meine Finga nimma g’schbiat
Und ma de Schtimm total ruiniat
Wos i jetz’ brauchat, des waa
A Tee mid Rum oda r a zwaa

2. Im Summa woa’s jo klass
Do woa des Schbühn a Mordstrum-Schpass
De Schtimmung woa wos wea
Wia bei an Open-Air-Konzeat
Gaunze Nächt’ samma do g’hängt
Und wea häd si damois ’denkt
Dass a Summa irgendwaunn
A r amoi vuabei sein kaunn

Refr. (Wöe) wea ned amoi in sein’ Le’m
Si sein Oasch ohg’froan hod, do im Reng
Im ohg’rissanen G’waund,
Mit da Klampf’m in da Haund
Wea ned amoi von da Häh
Schickaniat wuan is wia’s letzte Weh
Hod ka Aunung – des is g’wiss
Wia’s auf da Schdroß’n is
Drum schauts, geh bitte, sats so guat
Und hauts ma wos in mein Huat!

3. I woa scho zeascht ned wiaklich xund
Oba jetz’ schdeh r i seit via Schdund
Fia de lächaliche Gage
In da Fuaßgängapassage
Und I sing so guat i kaunn
Geg’ng Wind und Weda aun
Dabei g’hearad i ins Bett
Waunn i übahaupt ans hätt

Refr. Wea ned amoi in sein’ Le’m …

Refr. Wea ned amoi in sein’ Le’m
Si sein Oasch ohg’froan hod, do im Reng
Wia da letzte Negerant ois Bett’lmusikant
Wea ned amoi volla Schiß
Auf da Wochschtu’m g’sess’n is
Hod ka Aunung – kennts ma’s glau’m – 
Von „Musik im Öffentlich’ng Raum“
Drum schauts, geh bitte, sats so guat
Und hauts ma wos in mein Huat!
Schauts, geh bitte, sats so guat


